
Publije Ovidije Nazon
HEROIDES 

Penelope Ulixi 
Haec tua Penelope lento tibi mittit, Ulixe; 

          nil mihi rescribas attinet: ipse veni! 

Troia iacet certe, Danais invisa puellis; 

          vix Priamus tanti totaque Troia fuit. 

o utinam tum, cum Lacedaemona classe petebat, 

          obrutus insanis esset adulter aquis! 

non ego deserto iacuissem frigida lecto, 

          nec quererer tardos ire relicta dies; 

nec mihi quaerenti spatiosam fallere noctem 

          lassaret viduas pendula tela manus. 

Quando ego non timui graviora pericula veris? 

          res est solliciti plena timoris amor. 

in te fingebam violentos Troas ituros; 

          nomine in Hectoreo pallida semper eram. 

sive quis Antilochum narrabat ab hoste revictum, 

          Antilochus nostri causa timoris erat;  

sive Menoetiaden falsis cecidisse sub armis, 

          flebam successu posse carere dolos. 

....................................................

Tres sumus inbelles numero, sine viribus uxor 

          Laertesque senex Telemachusque puer. 

ille per insidias paene est mihi nuper ademptus, 

          dum parat invitis omnibus ire Pylon. 

di, precor, hoc iubeant, ut euntibus ordine fatis 

          ille meos oculos conprimat, ille tuos! 

hac faciunt custosque boum longaevaque nutrix, 

          Tertius inmundae cura fidelis harae; 

sed neque Laertes, ut qui sit inutilis armis, 

          hostibus in mediis regna tenere potest– 

Telemacho veniet, vivat modo, fortior aetas; 

          nunc erat auxiliis illa tuenda patris– 

nec mihi sunt vires inimicos pellere tectis. 

          tu citius venias, portus et ara tuis! 

est tibi sitque, precor, natus, qui mollibus annis 

          in patrias artes erudiendus erat. 

respice Laerten; ut tu sua lumina condas, 

          extremum fati sustinet ille diem. 

Certe ego, quae fueram te discedente puella, 

          protinus ut venias, facta videbor anus. 

Paris Helenae 
Hanc tibi Priamides mitto, Ledaea, salutem, 

          quae tribui sola te mihi dante potest. 

Eloquar, an flammae non est opus indice notae, 

          et plus quam vellem iam meus extat amor? 

………………………

Crede sed hoc nobis!–minor est tua gloria vero, 

          famaque de forma paene maligna tua est;  

plus hic invenio, quam quod promiserat illa, 

          et tua materia gloria victa sua est. 

ergo arsit merito, qui noverat omnia, Theseus, 

          et visa es tanto digna rapina viro, 

more tuae gentis nitida dum nuda palaestra 

          ludis et es nudis femina mixta viris. 

........................................

Helene Paridi 
Nunc oculos tua cum violarit epistula nostros, 

          non rescribendi gloria visa levis. 

ausus es hospitii temeratis advena sacris 

          legitimam nuptae sollicitare fidem! 

………………….

ARS AMATORIA 

I.

Siquis in hoc artem populo non novit amandi, 

          Hoc legat et lecto carmine doctus amet. 

Arte citae veloque rates remoque moventur, 

          Arte leves currus: arte regendus amor. 

.....................................................................

 Me vatem celebrate, viri, mihi dicite laudes, 

          Cantetur toto nomen in orbe meum. 

Arma dedi vobis: dederat Vulcanus Achilli; 

          Vincite muneribus, vicit ut ille, datis. 

Sed quicumque meo superarit Amazona ferro, 

          Inscribat spoliis 'Naso magister erat.' 

Ecce, rogant tenerae, sibi dem praecepta, puellae: 

          Vos eritis chartae proxima cura meae!  

III. 

Arma dedi Danais in Amazonas; arma supersunt, 

          Quae tibi dem et turmae, Penthesilea, tuae. 

Ite in bella pares; vincant, quibus alma Dione 

          Faverit et toto qui volat orbe puer. 

Non erat armatis aequum concurrere nudas; 

          Sic etiam vobis vincere turpe, viri. 

Dixerit e multis aliquis 'quid virus in angues 

          Adicis, et rabidae tradis ovile lupae?' 

Parcite paucarum diffundere crimen in omnes; 

          Spectetur meritis quaeque puella suis. 

Si minor Atrides Helenen, Helenesque sororem 

          Quo premat Atrides crimine maior habet, 

Si scelere Oeclides Talaioniae Eriphylae 

          Vivus et in vivis ad Styga venit equis, 

Est pia Penelope lustris errante duobus 

          Et totidem lustris bella gerente viro. 

REMEDIA AMORIS 

Legerat huius Amor titulum nomenque libelli: 

          'Bella mihi, video, bella parantur' ait. 

'Parce tuum vatem sceleris damnare, Cupido, 

          Tradita qui toties te duce signa tuli. 

Non ego Tydides, a quo tua saucia mater 

          In liquidum rediit aethera Martis equis. 

Saepe tepent alii iuvenes: ego semper amavi, 

          Et si, quid faciam, nunc quoque, quaeris, amo. 

Quin etiam docui, qua posses arte parari, 

          Et quod nunc ratio est, impetus ante fuit. 

Nec te, blande puer, nec nostras prodimus artes, 

          Nec nova praeteritum Musa retexit opus. 

Siquis amat quod amare iuvat, feliciter ardens 

          Gaudeat, et vento naviget ille suo. 

At siquis male fert indignae regna puellae, 

          Ne pereat, nostrae sentiat artis opem. 

..................................................................

MEDICAMINA FACIEI 

Discite quae faciem commendet cura, puellae, 

          Et quo sit vobis forma tuenda modo. 

Cultus humum sterilem Cerealia pendere iussit 

          Munera, mordaces interiere rubi. 

Cultus et in pomis sucos emendat acerbos, 

          Fissaque adoptivas accipit arbor opes. 

Culta placent. auro sublimia tecta linuntur, 

          Nigra sub imposito marmore terra latet: 

Vellera saepe eadem Tyrio medicantur aeno: 

          Sectile deliciis India praebet ebur. 

Forsitan antiquae Tatio sub rege Sabinae 

          Maluerint, quam se, rura paterna coli: 

Cum matrona, premens altum rubicunda sedile, 

          Assiduum duro pollice nebat opus, 

Ipsaque claudebat quos filia paverat agnos, 

          Ipsa dabat virgas caesaque ligna foco. 

At vestrae matres teneras peperere puellas. 

          Vultis inaurata corpora veste tegi, 

Vultis odoratos positu variare capillos, 

          Conspicuam gemmis vultis habere manum: 

Induitis collo lapides oriente petitos, 

          Et quantos onus est aure tulisse duos. 

Nec tamen indignum: sit vobis cura placendi, 

          Cum comptos habeant saecula nostra viros.  

...............................................................................

METAMORPHOSES 

I. 

In nova fert animus mutatas dicere formas 

corpora; di, coeptis nam vos mutastis et illas 

adspirate meis primaque ab origine mundi 

ad mea perpetuum deducite tempora carmen! 

          Ante mare et terras et quod tegit omnia caelum 

unus erat toto naturae vultus in orbe, 

quem dixere chaos: rudis indigestaque moles 

nec quicquam nisi pondus iners congestaque eodem 

non bene iunctarum discordia semina rerum. 

nullus adhuc mundo praebebat lumina Titan, 

nec nova crescendo reparabat cornua Phoebe, 

nec circumfuso pendebat in aere tellus 

ponderibus librata suis, nec bracchia longo 

margine terrarum porrexerat Amphitrite; 

utque erat et tellus illic et pontus et aer, 

sic erat instabilis tellus, innabilis unda, 

lucis egens aer; nulli sua forma manebat, 

obstabatque aliis aliud, quia corpore in uno 

frigida pugnabant calidis, umentia siccis, 

mollia cum duris, sine pondere, habentia pondus. 

          Hanc deus et melior litem natura diremit. 

nam caelo terras et terris abscidit undas  

et liquidum spisso secrevit ab aere caelum. 

FASTI

Tempora cum causis Latium digesta per annum 

          lapsaque sub terras ortaque signa canam. 

excipe pacato, Caesar Germanice, voltu 

          hoc opus et timidae derige navis iter, 

officioque, levem non aversatus honorem, 

          en tibi devoto numine dexter ades. 

sacra recognosces annalibus eruta priscis 

          et quo sit merito quaeque notata dies. 

invenies illic et festa domestica vobis; 

          saepe tibi pater est, saepe legendus avus, 

quaeque ferunt illi, pictos signantia fastos, 

          tu quoque cum Druso praemia fratre feres. 

Caesaris arma canant alii: nos Caesaris aras 

          et quoscumque sacris addidit ille dies. 

adnue conanti per laudes ire tuorum 

          deque meo pavidos excute corde metus. 

da mihi te placidum, dederis in carmina vires: 

          ingenium voltu statque caditque tuo. 

pagina iudicium docti subitura movetur 

          principis, ut Clario missa legenda deo. 

quae sit enim culti facundia sensimus oris, 

          civica pro trepidis cum tulit arma reis. 

scimus et, ad nostras cum se tulit impetus artes, 

          ingenii currant flumina quanta tui. 

si licet et fas est, vates rege vatis habenas, 

          auspice te felix totus ut annus eat.  

Tempora digereret cum conditor Urbis, in anno 

          constituit menses quinque bis esse suo. 

scilicet arma magis quam sidera, Romule, noras, 

          curaque finitimos vincere maior erat. 

TRISTIA 

I. 

Parve–nec invideo–sine me, liber, ibis in Vrbem, 

          ei mihi, quo domino non licet ire tuo! 

vade, sed incultus, qualem decet exulis esse; 

          infelix habitum temporis huius habe. 

nec te purpureo velent vaccinia fuco– 

          non est conveniens luctibus ille color– 

nec titulus minio, nec cedro charta notetur, 

          candida nec nigra cornua fronte geras. 

felices ornent haec instrumenta libellos: 

          fortunae memorem te decet esse meae. 

nec fragili geminae poliantur pumice frontes, 

          hirsutus sparsis ut videare comis. 

neve liturarum pudeat; qui viderit illas, 

          de lacrimis factas sentiat esse meis. 

vade, liber, verbisque meis loca grata saluta: 

          contingam certe quo licet illa pede. 

siquis, ut in populo, nostri non inmemor illi, 

          siquis, qui, quid agam, forte requirat, erit, 

vivere me dices, salvum tamen esse negabis; 

          id quoque, quod vivam, munus habere dei. 

atque ita tu tacitus, quaerent si plura legentes, 

          ne, quae non opus est, forte loquare, cave! 

protinus admonitus repetet mea crimina lector, 

          et peragar populi publicus ore reus. 

tu cave defendas, quamvis mordebere dictis; 

          causa patrocinio non bona maior erit. 

invenies aliquem, qui me suspiret ademptum, 

          carmina nec siccis perlegat ista genis, 

et tacitus secum, ne quis malus audiat, optet,  

          sit mea lenito Caesare poena levis. 

EPISTULAE EX PONTO 

                   

 I. 

Naso Tomitanae iam non nouus incola terrae 

          hoc tibi de Getico litore mittit opus. 

Si uacat, hospitio peregrinos, Brute, libellos 

          excipe dumque aliquo, quolibet abde modo. 

Publica non audent intra monimenta uenire, 

          ne suus hoc illis clauserit auctor iter. 

A, quotiens dixi: 'Certe nil turpe docetis, 

          ite, patet castis uersibus ille locus.' 

Non tamen accedunt, sed, ut aspicis ipse, latere 

          sub lare priuato tutius esse putant. 

Quaeris ubi hos possis nullo componere laeso? 

          Qua steterant Artes, pars uacat illa tibi. 

Quid ueniant nouitate roges fortasse sub ipsa.  

          Accipe quodcumque est, dummodo non sit amor. 

Inuenies, quamuis non est miserabilis index, 

          non minus hoc illo triste quod ante dedi. 

Rebus idem titulo differt, et epistula cui sit 

          non occultato nomine missa docet. 

Nec uos hoc uultis, sed nec prohibere potestis 

Musaque ad inuitos officiosa uenit. 

Quicquid id est, adiunge meis; nihil inpedit ortos 

          exule seruatis legibus Vrbe frui. 

Quod metuas non est: Antoni scripta leguntur 

          doctus et in promptu scrinia Brutus habet. 

Nec me nominibus furiosus confero tantis: 

          saeua deos contra non tamen arma tuli. 

Denique Caesareo, quod non desiderat ipse, 

          non caret e nostris ullus honore liber. 

Si dubitas de me, laudes admitte deorum 

          et carmen dempto nomine sume meum. 

Adiuuat in bello pacatae ramus oliuae 

          proderit auctorem pacis habere nihil? 

IBIS 

Tempus ad hoc, lustris bis iam mihi quinque peractis, 

          Omne fuit Musae carmen inerme meae; 

Nullaque, quae possit, scriptis tot milibus, extat 

          Littera Nasonis sanguinolenta legi: 

Nec quemquam nostri nisi me laesere libelli, 

          Artificis periit cum caput Arte sua. 

Unus et hoc ipsum est iniuria magna perennem 

          Candoris titulum non sinit esse mei. 

Quisquis is est nam nomen adhuc utcumque tacebo, 

          Cogit inassuetas sumere tela manus. 

ANTIKLASICISTIČKA REAKCIJA
Marko Anej Lukan: Bellum civile 

Bella per Emathios plus quam ciuilia campos 

iusque datum sceleri canimus, populumque potentem 

in sua uictrici conuersum uiscera dextra 

cognatasque acies, et rupto foedere regni 

certatum totis concussi uiribus orbis 

in commune nefas, infestisque obuia signis 

signa, pares aquilas et pila minantia pilis. 

…………………………
uictrix causa deis placuit sed uicta Catoni. 

Phocaicis Romana ratis uallata carinis 

robore diducto dextrum laeuumque tuetur 

aequo Marte latus; cuius dum pugnat ab alta 

puppe Catus Graiumque audax aplustre retentat, 

terga simul pariter missis et pectora telis 

transigitur: medio concurrit corpore ferrum, 

et stetit incertus, flueret quo uolnere, sanguis, 

donec utrasque simul largus cruor expulit hastas 

diuisitque animam sparsitque in uolnera letum. 
………………………..
Lucije Anej Seneka
Medea 
          Medea Di coniugales tuque genialis tori, 

Lucina, custos quaeque domituram freta 

Tiphyn nouam frenare docuisti ratem, 

et tu, profundi saeue dominator maris, 

clarumque Titan diuidens orbi diem, 

tacitisque praebens conscium sacris iubar 

Hecate triformis, quosque iurauit mihi 

deos Iason, quosque Medeae magis 

fas est precari: noctis aeternae chaos, 

auersa superis regna manesque impios 

dominumque regni tristis et dominam fide 

meliore raptam, uoce non fausta precor. 

nunc, nunc adeste sceleris ultrices deae, 

crinem solutis squalidae serpentibus, 

atram cruentis manibus amplexae facem, 

adeste, thalamis horridae quondam meis 

quales stetistis: coniugi letum nouae 

letumque socero et regiae stirpi date. 

Thyestes 
          Tantali Vmbra Quis inferorum sede ab infausta extrahit 

auido fugaces ore captantem cibos? 

quis male deorum Tantalo uisas domos 

ostendit iterum? peius inuentum est siti 

arente in undis aliquid et peius fame 

hiante semper? Sisyphi numquid lapis 

gestandus umeris lubricus nostris uenit 

aut membra celeri differens cursu rota, 

aut poena Tityi qui specu uasto patens 

uulneribus atras pascit effossis aues 

et nocte reparans quidquid amisit die 

plenum recenti pabulum monstro iacet? 

Pseudo-Seneka
Octavia 
Octavia Iam uaga caelo sidera fulgens 
                    Aurora fugat, 

surgit Titan radiante coma 

mundoque diem reddit clarum. 

Age, tot tantis onerata malis, 

repete assuetos iam tibi questus 

atque aequoreas uince Alcyonas, 

uince et uolucres Pandionias: 

grauior namque his fortuna tua est. 

Semper genetrix deflenda mihi, 

prima meorum causa malorum, 

tristes questus natae exaudi, 

si quis remanet sensus in umbris. 

utinam ante manu grandaeua sua 

mea rupisset stamina Clotho, 

tua quam maerens uulnera uidi 

oraque foedo sparsa cruore! 

o nox semper funesta mihi; 

tempore ab illo lux est tenebris 

                    inuisa magis: 

tulimus saeuae iussa nouercae, 

hostilem animum uultusque truces. 




AD LVCILIVM EPISTVLAE MORALES . 

SENECA LVCILIO SVO SALVTEM 

          Ita fac, mi Lucili: vindica te tibi, et tempus quod adhuc aut auferebatur aut subripiebatur aut excidebat collige et serva. Persuade tibi hoc sic esse ut scribo: quaedam tempora eripiuntur nobis, quaedam subducuntur, quaedam effluunt. Turpissima tamen est iactura quae per neglegentiam fit. Et si volueris adtendere, magna pars vitae elabitur male agentibus, maxima nihil agentibus, tota vita aliud agentibus. Quem mihi dabis qui aliquod pretium tempori ponat, qui diem aestimet, qui intellegat se cotidie mori? In hoc enim fallimur, quod mortem prospicimus: magna pars eius iam praeterět; quidquid aetatis retro est mors tenet. Fac ergo, mi Lucili, quod facere te scribis, omnes horas conplectere; sic fiet ut minus ex crastino pendeas, si hodierno manum inieceris. Dum differtur vita transcurrit. Omnia, Lucili, aliena sunt, tempus tantum nostrum est; in huius rei unius fugacis ac lubricae possessionem natura nos misit, ex qua expellit quicumque vult. Et tanta stultitia mortalium est ut quae minima  et vilissima sunt, certe reparabilia, inputari sibi cum inpetravere patiantur, nemo se iudicet quicquam debere qui tempus accepit, cum interim hoc unum est quod ne gratus quidem potest reddere. 

          Interrogabis fortasse quid ego faciam qui tibi ista praecipio. Fatebor ingenue: quod apud luxuriosum sed diligentem evenit, ratio mihi constat inpensae. Non possum dicere nihil perdere, sed quid perdam et quare et quemadmodum dicam; causas paupertatis meae reddam. Sed evenit mihi quod plerisque non suo vitio ad inopiam redactis: omnes ignoscunt, nemo succurrit. Quid ergo est? non puto pauperem cui quantulumcumque superest sat est; tu tamen malo serves tua, et bono tempore incipies. Nam ut visum est maioribus nostris, 'sera parsimonia in fundo est'; non enim tantum minimum in imo sed pessimum remanet. Vale. 

DIALOGORVM LIBER VII: AD GALLIONEM DE VITA BEATA 

Viuere, Gallio frater, omnes beate uolunt, sed ad peruidendum quid sit quod beatam uitam efficiat caligant; adeoque non est facile consequi beatam uitam ut eo quisque ab ea longius recedat quo ad illam concitatius fertur, si uia lapsus est; quae ubi in contrarium ducit, ipsa uelocitas maioris interualli causa fit. 

          Proponendum est itaque primum quid sit quod adpetamus; tunc circumspiciendum qua contendere illo celerrime possimus, intellecturi in ipso itinere, si modo rectum erit, quantum cotidie profligetur quantoque propius ab eo simus ad quod nos cupiditas naturalis inpellit. Quam diu quidem passim uagamur non ducem secuti sed fremitum et clamorem dissonum in diuersa uocantium, conteretur uita inter errores, breuis etiam si dies noctesque 

bonae menti laboremus. Decernatur itaque et quo tendamus et qua, non sine perito aliquo cui explorata sint ea in quae procedimus, quoniam quidem non eadem hic quae in ceteris peregrinationibus condicio est: in illis comprensus aliquis limes et interrogati incolae non patiuntur errare, at hic tritissima quaeque uia et celeberrima maxime decipit. Nihil ergo magis praestandum est quam ne pecorum ritu sequamur antecedentium gregem, pergentes non quo eundum est sed quo itur. 

DIVI CLAVDII APOKOLOKUNTWSIS 

Quid actum sit in caelo ante diem III idus Octobris anno nouo, initio saeculi felicissimi, uolo memoriae tradere. nihil nec offensae nec gratiae dabitur. haec ita uera. si quis quaesiuerit unde sciam, primum, si noluero, non respondebo. quis coacturus est? ego scio me liberum factum, ex quo suum diem obiit ille, qui uerum prouerbium fecerat, aut regem aut fatuum nasci oportere. si libuerit respondere, dicam quod mihi in buccam uenerit. quis umquam ab historico iuratores exegit? tamen si necesse fuerit auctorem producere, quaerito ab eo qui Drusillam euntem in caelum uidit: idem Claudium uidisse se dicet iter facientem 'non passibus aequis'. uelit nolit, necesse est illi omnia uidere quae in caelo aguntur: Appiae uiae curator est, qua scis et diuum Augustum et Tiberium Caesarem ad deos isse. hunc si interrogaueris, soli narrabit: coram pluribus numquam uerbum faciet. nam ex quo in senatu iurauit se Drusillam uidisse caelum ascendentem et illi pro tam bono nuntio nemo credidit quod uiderit, uerbis conceptis affirmauit se non indicaturum etiam si in medio foro hominem occisum uidisset. ab hoc ego quae tum audiui, certa clara affero, ita illum saluum et felicem habeam. 

                    iam Phoebus breuiore uia contraxerat arcum 

       lucis et obscuri crescebant tempora Somni, 

                    iamque suum uictrix augebat Cynthia regnum, 

                    et deformis Hiems gratos carpebat honores  

                    diuitis Autumni iussoque senescere Baccho 

                    carpebat raras serus uindemitor uuas. 

puto magis intellegi si dixero: mensis erat October, dies III idus Octobris. horam non possum certam tibi dicere (facilius inter philosophos quam inter horologia conueniet) tamen inter sextam et septimam erat. 'nimis rustice! <adeo his> adquiescunt omnes poetae, non contenti ortus et occasus describere, ut etiam medium diem inquietent: tu sic transibis horam tam bonam?' 

                    iam medium curru Phoebus diuiserat orbem 

                    et propior Nocti fessas quatiebat habenas 

                    obliquo flexam deducens tramite lucem: 

Claudius animam agere coepit nec inuenire exitum poterat. 

PAGE  
1

